
Visoki predstavnik najavljuje
proces u cilju borbe protiv
mreža  osumnjičenih  za  ratne
zločine  i  reformiranja
sigurnosnih institucija Bosne
i Hercegovine
Visoki predstavnik je danas najavio početak procesa čiji je
cilj rješavanje sistemskih slabosti u bh. institucijama za
provedbu zakona i sigurnosnim institucijama. Ovo je uslijedilo
nakon  prošlosedmične  objave  ministara  vanjskih  poslova
zemalja-članica NATO-a da Bosna i Hercegovina po drugi put
uzastopno nije načinila napredak u svojim nastojanjima da se
pridruži NATO Partnerstvu za mir zbog stalnog nepoštivanja
zahtjeva Haškog tribunala od strane vlasti Republike Srpske.

“Danas smo ovdje zbog toga što je NATO još jednom rekao “NE”
ovoj zemlji za članstvo u Partnerstvo za mir zbog njene uporne
nesaradnje sa Hagom,” rekao je visoki predstavnik. Nedavni
novinski izvještaji o tome da je Ratko Mladić do 2002. godine
bio pripadnik Vojske Republike Srpske i da su ga pripadnici
VRS skrivali u Han Pijesku tokom juna-jula 2004. godine su
“šokantni  primjeri  institucionalnog  saučesništva  RS  u
nastojanjima haških bjegunaca da izbjegnu pravdu”. Objasnio je
da  će  se  današnjim  mjerama  smijeniti  pojedinci  koji  su
uključeni u pomaganje osumnjičenim za ratne zločine i njihovim
mrežama, i riješiti sistemske slabosti sigurnosnih institucija
RS. Ovaj proces će se odvijati do proljeća naredne godine.

Te mjere su:

Smjena 9 dužnosnika za koje se vjeruje da su pomagali

osumnjičenim za ratne zločine i njihovim mrežama.
Blokiranje  bankovnih  računa  pojedinaca  zbog  istih
razloga. 
Uputstvo premijeru Republike Srpske Draganu Mikereviću
da osnuje grupu, pod nadzorom policijske misije Evropske
unije, koja će izanalizirati dokumentaciju Komisije za
Srebrenicu i identifikovati one dužnosnike čija se imena
pojavljuju u vezi sa događajima iz jula 1995. godine.
Ova grupa treba završiti svoj rad do kraja februara
2005.  godine  kada  će  se  donijeti  odluka  o  daljnjim
mjerama, uključujući, po potrebi, krivično gonjenje i
suspenzije.
Zahtjev  ministru  odbrane  Bosne  i  Hercegovine
Radovanoviću da istraži pomoć koju su neki pripadnici
Vojske RS pružali haškim bjeguncima koji su na slobodi i
da predloži konkretne mjere kako bi se spriječilo da to
toga više nikada ne dođe.
Ubrzanje  reforme  odbrane.  Funkcije  koje  trenutno
obavljaju  entitetska  ministarstva  odbrane  se  moraju
prenijeti na Državno ministarstvo odbrane, a entitetska
ministarstva odbrane prestati sa radom. Ovaj proces se
treba završiti do jeseni naredne godine.
Stvaranje  jedinstvenog  sistema  policije  po  preporuci
Komisije  za  restrukturiranje  policije  u  skladu  sa
kriterijima Evropske komisije koji su utvrđeni u Studiji
izvodljivosti. Ove reforme se također trebaju usvojiti
početkom naredne godine.
Izmjene i dopune u pogledu odredbi za plaćanje u Zakonu
o reviziji RS i javnom sektoru RS kako bi se osigurala
mogućnost  finansiranja  specijalnih  revizija  ključnih
preduzeća  u  narednim  mjesecima  i  godinama.  Šest
preduzeća je već utvrđeno. To su RS Telekom, RS pošte,
Elektroprivreda RS, Željeznice RS, Rafinerija nafte Brod
i Srpske šume.
Izmjene i dopune krivičnog zakona na nivou države i
entiteta  kojim  se  od  svih  članova  porodice,  osim
supružnika, roditelja i djece optuženog, zahtijeva da



sarađuju  sa  policijskim  istražiteljima  te  da  pruže
dokaze u suđenjima za počinjene ratne zločine.  

Ako se Bosna i Hercegovina ne kvalifikuje po treći put za
članstvo u Partnerstvo za mir, visoki predstavnik je rekao da
u tom slučaju neće oklijevati da poduzme daljnje mjere koje će
“direktno i snažno” uticati na imovinu i institucije RS. “Mogu
vam sada reći – nijedna opcija nije trenutno isključena ako
dođe do ovoga”, rekao je visoki predstavnik.

